
EOLAS FÚINN 

Is é Conradh na Gaeilge fóram daonlathach phobal na Gaeilge agus saothraíonn an eagraíocht ar son na teanga 

ar fud na hÉireann agus timpeall na cruinne. Is í príomhaidhm na heagraíochta an Ghaeilge a athréimniú mar 

ghnáth-theanga na hÉireann. Ó bunaíodh é ar 31 Iúil 1893 tá baill an Chonartha gníomhach ag cur chun cinn na 

Gaeilge i ngach gné de shaol na tíre, ó chúrsaí dlí agus oideachais go forbairt meán cumarsáide agus seirbhísí 

Gaeilge. 

Tá Conradh na Gaeilge roghnaithe ag Foras na Gaeilge, an foras uile oileánda ag feidhmiú ar son an dá Rialtas 

thuaidh agus theas leis an nGaeilge a chur chun cinn, mar cheann de na sé cheanneagraíocht atá maoinithe 

acu leis an nGaeilge a fhorbairt ar oileán na hÉireann. Go príomha, tá Conradh na Gaeilge roghnaithe le 

tabhairt faoi chosaint teanga, ionadaíocht agus ardú feasachta ar an nGaeilge. Tá 180 craobh agus iomaí ball 

aonair ag Conradh na Gaeilge, agus bíonn baill uile an Chonartha ag saothrú go dian díograiseach chun úsáid 

na Gaeilge a chur chun cinn ina gceantair féin.  Tá breis eolais faoi obair an Chonartha le fáil ag www.cnag.ie. 

INTREOIR 

Cuireann Conradh an Gaeilge fáilte roimh an deis seo aighneacht a chur faoi bhráid Chomhchoiste na Gaeilge, 

na Gaeltachta agus Phobal Labhartha na Gaeilge maidir leis an mBille um Údarás na Gaeltachta. Pléadh an Bille 

agus na moltaí seo le Meitheal Ghaeltachta Chonradh na Gaeilge, agus cuimsíonn an aighneacht seo tuairimí 

na Meithle. Tabharfar freagra/moladh ar gach ceann de na fo-ábhair phríomha a bheidh á mbreithniú ag an 

gComhchoiste mar chuid dá ghrinnscrúdú. 

NA COMHALTAÍ TOFA 

Líon na gcomhaltaí a thoghfar i ngach toghcheantar 

• Fáiltimid roimh ionadaíocht bhuan do gach contae Gaeltachta 

• Ba cheart go mbeadh ionadaíocht bhuan ag na hoileáin Ghaeltachta 

Leagan amach na dtoghcheantar 

• Níor cheart go mbeadh vóta ach ag na daoine sna ceantair a bhfuil an tÚdarás ag feidhmiú iontu. 

• Cuireann an riachtanas gur gá d’iarrthóir a thaispeáint go bhfuil cónaí buan orthu sa dtoghcheantar 

sin teorainn daingean ar an líon daoine gur féidir leo seasamh sa toghchán. Tá go leor daoine de 

bhunús na nGaeltachtaí (sé sin daoine a rugadh agus a tógadh sa Ghaeltacht áirithe san) a chónaíonn 

gar don nGaeltacht, cé nach bhfuil siad laistigh di, nó atá ag obair sa Ghaeltacht gan a bheith ina 

gcónaí inti. Leis an gcóras atá molta, bheadh a leithéidí dícháilithe le suí ar Bhord an Údaráis. Ba 

cheart meicníocht a chur i bhfeidhm chun deis a thabhairt do na daoine úda a bheith incháilithe má 

sásaíonn siad na riachtanais seo: gurb as an nGaeltacht dóibh, go bhfuil cónaí orthu sa dtoghcheantar 

nó gar do, agus go bhfuil taithí acu a bheith ag obair sa Ghaeltacht. 

Cáilíochtaí bunriachtanacha na n-iarrthóirí 

• Fáiltimid roimh an riachtanas go mbeidh TEG B2 ag iarrthóirí 

• Ba cheart go mbeadh taithí, tuiscint agus cumas ag iarrthóirí i leith gnóthaí ábhartha d’fheidhmeanna 

an Údaráis, lena n-áirítear: an phleanáil teanga, cur chun cinn na Gaeilge, fiontraíocht agus cruthú 

fostaíochta, forbairt phobail, cur chun cinn na n-ealaíon, agus an earnáil teaghlaigh 

Dé-shainordú 

• Ní mholaimid go gceadófar dé-shainordú 



Fad théarma na gcomhaltaí tofa 

• Téarma iomlán an Bhoird 

NA COMHALTAÍ CEAPTHA 

An córas ceapacháin 

• Molaimid go mbeadh ainmniúchán ón earnáil phleanála teanga 

• Molaimid go mbeadh ainmniúchán ó Chomhlachas na gComharchumann Gaeltachta agus na 

gComhlachtaí Pobalbhunaithe 

• Molaimid go mbeadh ainmniúchán ó Chonradh na Gaeilge 

• Molaimid go mbeadh ainmniúchán ó Chomhdháil Oileáin na hÉireann 

Líon na gcomhaltaí a cheapfar ar an mBord 

• Is leor 16 comhalta ar an iomlán, agus níl fadhb againn leis an leagan amach molta. 

Cáilíochtaí bunriachtanacha na n-iarrthóirí 

• Fáiltimid roimh an riachtanas go mbeidh TEG B2 ag iarrthóirí 

• Ba cheart go mbeadh taithí, tuiscint agus cumas ag iarrthóirí i leith gnóthaí ábhartha d’fheidhmeanna 

an Údaráis, lena n-áirítear: an phleanáil teanga, cur chun cinn na Gaeilge, fiontraíocht agus cruthú 

fostaíochta, forbairt phobail, cur chun cinn na n-ealaíon, agus an earnáil teaghlaigh 

Fad théarma na gcomhaltaí ceaptha 

• Téarma iomlán an Bhoird 

Cé mhéad téarma is ceadmhach do chomhaltaí ceaptha fónamh sa phost 

• Dhá théarma ar a mhéid 

COMHDHÉANAMH BHORD ÚDARÁS NA GAELTACHTA 

Conas comhionannas inscne a bhaint amach 

• Má iarrfar ar eagraíochtaí daoine a mholadh/a ainmniú don phróiseas ceapacháin, go mbeadh orthu 

beirt ionadaithe a mholadh – bean amháin agus fear amháin 

• Gur mná iad ar a laghad 50% de na comhaltaí a cheapfar tríd an gcóras ceapacháin 

• Má tá iarrthóirí á gcur chun cinn ag páirtithe polaitiúla sna toghcháin i 2 thoghcheantar nó níos mó, 

gur mná iad ar a laghad 40% de na hiarrthóirí a chuirfidh an páirtí chun cinn ar an iomlán. 

Conas an Cathaoirleach a roghnú nó a ainmniú 

• Molaimid go dtiocfadh an Cathaoirleach beartaithe os comhair an Chomhchoiste seo, riachtanas a 

nglacadh leis ó 2011 i leith.1 

Cé mhéad téarma is ceadmhach don Chathaoirleach fónamh sa phost 

• Dhá théarma ar a mhéid 

 

1 State Boards, Treoirlínte maidir le Ceapacháin ar Bhoird Stáit 



• Ba cheart meicníocht a chur i bhfeidhm go ndéanfar ath-bhreithniú ar obair an Chathaoirligh le linn an 

chéad téarma sula ndéanfar iad a ath-ainmniú don dara téarma agus go dtiocfadh an Cathaoirleach os 

comhair an Chomhchoiste seo arís roimh an ath-cheapachán. 

DUALGAIS AGUS FREAGRACHTAÍ BHÓRD ÚDARÁS NA GAELTACHTA 

Molaimid go mbeidh dualgas ar an mBord a bheith réamhghníomhach maidir le pleanáil teanga agus cur chun 
cinn na Gaeilge.  

EILE 

Molann Meitheal Ghaeltachta Chonradh na Gaeilge go ndéanfar na ceisteanna seo a bhreith: 

Foráil le freagrachtaí pleanála fisicúla a aistriú ó na húdaráis áitiúla go dtí Údarás na Gaeltachta 

• Is é Údarás na Gaeltachta an ghníomhaireacht Stáit atá freagrach as forbairt eacnamaíochta, shóisialta 

agus chultúrtha na Gaeltachta, agus as comhordú an phróisis pleanála teanga sa Ghaeltacht. Tá an 

phleanáil teanga agus an phleanáil fhisiciúil fite fuaite le ‘forbairt eacnamaíochta, shóisialta agus 

chultúrtha’ na Gaeltachta, agus ba cheart go mbeadh cúraimí pleanála tithíochta don Ghaeltacht ag 

Rannóg Phleanála Teanga an Údaráis os rud é go bhfuil an Rannóg ag plé cheana féin le pleanáil 

teanga na Gaeltachta. Chinnteodh sé seo go mbeadh leanúnachas agus cinnteacht ag baint le 

polasaithe tithíochta do phobal na Gaeltachta. Faoi láthair, tá difríochtaí suntasacha i bpolasaithe idir 

na húdaráis áitiúla maidir le tithíocht sna pobail Ghaeltachta, mar atá léirithe sna Pleananna 

Forbartha reachtúla éagsúla. 

• Molaimid go sonrach nach dtabharfaí na cumhachtaí seo do Rannóg Phleanála Teanga an Údaráis go 

dtí go mbeidh daoine atá oilte sa phleanáil teanga agus sa phleanáil fhisiciúil araon réidh le dul i 

mbun an chúraim. Idir an dá linn molaimid go bpléifidh Roinn na Gaeltachta agus Údarás na 

Gaeltachta go réamhghníomhach le gach iarratas pleanála sa Ghaeltacht agus iad ag tacú le 

hiarrthóirí le Gaeilge. 

Foráil le ligint don Údarás talamh ina sheilbh a chur ar fáil / a dhíol / a aistriú le bheith úsáidte do thithíocht 

shóisialta / do thithíocht inacmhainne 

• Má tharlaíonn sé go bhfuil talamh i seilbh an Údaráis nach bhfuil in úsáid acu, ba cheart go mbeadh sé 

de chumhacht acu an talamh sin a chur ar fáil do thithíocht shóisialta / inacmhainne. Faoi láthair, níl 

sé ceadmhach don Údarás a bheith ag plé le cúrsaí tithíochta - srian atá ag cur bac ar iarrachtaí reatha 

chun tithe sóisalta a sholáthar i nGaeltacht na nDéise, mar shampla, áit a bhfuil Comhlacht Forbartha 

na nDéise ag iarraidh amhlaidh a dhéanamh, ach nach bhfuil cead ag an Údarás scaoileadh leis an 

talamh (cé go bhfuil siad toilteanach scaoileadh leis) 

• Pléann Airteagal 107 den Chonradh ar Fheidhmiú an Aontais Eorpaigh leis an gcosc ginearálta ar 

Chabhair Stáit. Tá eisceachtaí leagtha amach san Airteagal féin agus cead ag an gComhairle cur leo ar 

thogra ón gCoimisiún. Ceann de na h-eisceachtaí seo san Airteagal féin tá 'cultúr agus caomhnú na 

hoidhreachta a chur ar aghaidh'. Foráiltear le hAlt 3 d'Airteagal 107 (Cabhracha ó Stáit) mar seo a 

leanas: 

 3. Is inmheasta cabhair dá leithéid seo a leanas a bheith ag luí leis an margadh inmheánach: 

                       […] 



d) cabhair chun cultúr agus caomhnú na hoidhreachta a chur ar aghaidh nuair nach 

gcuireann sí isteach ar dhálaí trádála agus iomaíochta san Aontas go feadh méid atá 

bunoscionn leis an leas comhchoiteann. 

Is féidir féachaint ar thithe incheannaithe do chainteoirí Gaeilge sa Ghaeltacht a thógáil ar thalamh 

Údarás na Gaeltachta i bhfianaise na méide thuas 

AGUISÍN A –  CEIST NA TITHÍOCHTA 

Molaimid go mbeidh dualgas ar an mBord a bheith réamhghníomhach maidir le pleanáil teanga agus cur chun 
cinn na Gaeilge.  

Feictear sna figiúirí Daonáirimh is déanaí a bhfuil teacht orthu, Daonáireamh 2016, go bhfuil creimeadh 

leanúnach ag tarlú do labhairt na Gaeilge sa Ghaeltacht: Tuairiscíodh i nDaonáireamh 2016 go raibh Gaeilge 

labhartha ag 66.3% de na daoine a raibh cónaí orthu i Limistéir Ghaeltachta an bhliain sin. As na daoine a raibh 

Gaeilge acu sna limistéir Ghaeltachta i 2016, ba chainteoirí laethúla iad 20,586 duine. Is ionann é seo agus 

laghdú 11.2% ar líon na gcainteoirí laethúla a bhí sa Ghaeltacht i nDaonáireamh 2011 (23,175).2 

Tá tionchar suntasach le himirt ag cúrsaí pleanála agus forbartha ar an inmharthanacht seo. Bíonn deacrachtaí 

móra ag daoine áitiúla cead pleanála a fháil chun a dtithe féin a thógaint sa Ghaeltacht. Tá praghas na dtithe 

atá ar díol á mbrú in airde i gcónaí, go hiondúil toisc go mbíonn an-éileamh orthu ó phobail lasmuigh den 

Ghaeltacht – a fhágann nach bhfuil sé d’acmhainn ag muintir na háite na tithe atá ar fáil a cheannach. Go 

minic, ceannaítear na tithe sin ar mhaithe le tithe saoire – a fhágann go mbíonn siad folamh, don chuid is mó, ó 

cheann ceann na bliana, agus nuair atá daoine iontu, ní hí an Ghaeilge teanga an tí. Ceal polasaí náisiúnta do 

thithíocht sa Ghaeltacht, ceal srian ar fhorbairtí sa Ghaeltacht gan choinníollacha teanga, ceal cumhachtaí 

pleanála a tharmligean go hÚdarás na Gaeltachta, leanfar leis an gcreimeadh ar an nGaeilge sa Ghaeltacht ar 

bhonn sistéamach. 

Tá tuairisc á scríobh ag an  gCoiste um Thithíocht, Rialtas Áitiúil agus Oidhreacht faoi láthair ar an mBille um 

Phleanáil agus Fhorbairt 2023. Tá dul chun cinn (píosa ar phíosa, ach dul chun cinn suntasach) déanta le blianta 

beaga anuas ar an aitheantas agus ar an gcosaint a thugann polasaithe agus reachtaíocht an rialtais don 

Ghaeilge agus don Ghaeltacht i gcomhthéacs pleanála agus forbartha. Faraor, is céim chun siar ó thaobh na 

Gaeilge agus na Gaeltachta de atá sa Bhille seo mar atá faoi láthair, i gcomparáid leis an reachtaíocht reatha. 

Ba dhearmad ollmhór é dá n-achtófaí an Bille seo le forálacha Gaeilge agus Gaeltachta (nó easpa forálacha, 

mar a tharlaíonn sé) níos laige agus níos easnamhaí ná an méid atá bainte amach go dtí seo. Tá deis sa Bhille 

um Phleanáil agus Fhorbairt 2023 an dul chun cinn agus an obair atá déanta le tréimhse anuas a chomhtháthú 

agus a neartú le forálacha níos láidre i ndáil le cosaint teanga, i gcomhréir leis an Straitéis 20 Bliain don 

Ghaeilge agus leis an bpróiséas pleanála teanga faoi Acht na Gaeltachta 2012. 

Le Bille um Údarás na Gaeltachta agus an Bille um Phleanáil agus Fhorbairt á scrúdú, á bplé agus á n-achtú 

amach anseo, ba cheart an deis a thapú an phleanáil teanga agus an phleanáil fhisiciúil a thabhairt i gcomhréir 

lena chéile faoi dheireadh – agus na féidearthachtaí maidir le cumhachtaí pleanála tithíochta a thabhairt chuig 

Údarás na Gaeltachta a mheá go dáiríre. 

 

 

2 An Phríomh-Oifig Staidrimh, Daonáireamh 2011, ‘Cainteoirí Gaeilge’ (ar fáil ag an nasc seo) 

